
Ordni tad-29 ta’ Diċembru 2020 dwar il-modi għall-wiri, is-sinjalar u l-parametri ġenerali ta’ kalkolu tal-indiċi tar-riparabilità

Verżjoni inizjali


Pubbliku kkonċernat: il-produtturi, l-importaturi, id-distributuri jew kull minn iqiegħed fis-suq tagħmir tal-elettriku u elettroniku u l-bejjiegħa ta’ dan l-istess tagħmir, kif ukoll dawk li jużaw sit tal-internet, pjattaforma jew kwalunkwe mezz ta’ distribuzzjoni onlajn ieħor fil-qafas tal-attività kummerċjali tagħhom fi Franza. 
Suġġett: il-modi għall-wiri, is-sinjalar u l-parametri ġenerali ta’ kalkolu tal-indiċi tar-riparabilità. 
Dħul fis-seħħ: it-test jidħol fis-seħħ fl-1 ta’ Jannar 2021. 
Avviż: dan id-digriet jistabbilixxi l-modi għall-wiri, is-sinjalar u l-parametri ġenerali ta’ kalkolu tal-indiċi tar-riparabilità. 
Referenzi: dan id-digriet jista’ jiġi kkonsultat fuq is-sit tal-Légifrance (https://www.legifrance.gouv.fr).


Il-Ministru għat-Tranżizzjoni Ekoloġika u l-Ministru għall-Ekonomija, il-Finanzi u l-Irkupru,
Wara li kkunsidraw ir-Regolament (UE) 2019/2021 tal-Kummissjoni tal-1 ta’ Ottubru 2019 li jistabbilixxi rekwiżiti tal-ekodisinn għall-unitajiet tal-wiri elettroniċi skont id-Direttiva 2009/125/KE tal-Parlament Ewropew u tal-Kunsill, li jemenda r-Regolament tal-Kummissjoni (KE) Nru 1275/2008 u li jħassar ir-Regolament tal-Kummissjoni (KE) Nru 642/2009
Wara li kkunsidraw il-Kodiċi tal-Ambjent, b’mod partikolari l-Artikolu L. 541-9-2 tiegħu;
Wara li kkunsidraw id-Digriet Nru 2020-1757 tad-29 ta’ Diċembru 2020 dwar l-indiċi tar-riparabilità tat-tagħmir tal-elettriku u elettroniku,
Jordnaw:

Artikolu 1


Din l-Ordni tapplika għat-tagħmir elettriku u elettroniku kollu li jiġi soġġett għall-kalkolu u l-wiri tal-indiċi tar-riparabilità, skont id-dispożizzjonijiet tal-Artikoli R. 541-210 sa R. 541-214 tal-Kodiċi tal-Ambjent.

Artikolu 2


Għall-prodotti elettriċi u elettroniċi kollha msemmijin fl-Artikolu 1, l-indiċi tar-riparabilità għandu jiġi ppreżentat fil-forma ta’ marka minn 10 li tista’ tinkludi ċifra waħda wara l-punt deċimali.
Jekk iċ-ċifra wara l-ewwel deċimali tkun inqas minn 5, il-marka tiġi mqarrba għad-deċimali l-baxx.
Jekk iċ-ċifra wara l-ewwel deċimali tkun iktar minn 5, il-marka tiġi mqarrba għad-deċimali l-għoli.

Artikolu 3


Skont il-marka li tinkiseb b’dan il-mod, jintużaw il-kodiċijiet tal-kulur li ġejjin għall-wiri tal-indiċi:
1. Marka ta’ bejn 0 u 1.9, it-tnejn inklużi: aħmar, referenza ta’ Pantone 186 C; 
2. Marka ta’ bejn 2 u 3.9, it-tnejn inklużi: oranġjo, referenza ta’ Pantone 1585 C;
3. Marka ta’ bejn 4 u 5.9, it-tnejn inklużi: isfar, referenza ta’ Pantone 7548 C;
4. Marka ta’ bejn 6 u 7.9, it-tnejn inklużi: aħdar ċar, referenza ta’ Pantone 2291 C;
5. Marka ta’ bejn 8 u 10, it-tnejn inklużi: aħdar skur, referenza ta’ Pantone 347 C.
Is-sinjalar obbligatorju għall-wiri tal-indiċi tar-riparabilità huwa r-rappreżentazzjoni grafika li tikkonsisti fil-kliem “indiċi tar-riparabilità” u l-pittogramma li tindika l-klassifikazzjoni tal-indiċi taħtha. 

Tista’ tikkonsulta t-test kollu bl-istampi tiegħu mill-estratt tal-Ġurnal Uffiċjali elettroniku awtentikat aċċessibbli fil-qiegħ tal-paġna 

Id-daqs tat-tipa taċ-ċifri fil-marka minn 10 irid ikun mill-inqas ekwivalenti għad-daqs tat-tipa taċ-ċifri tal-prezz fuq l-ixkaffa. Kull aġġustament fid-daqs ta’ dan is-sinjalar irid jitwettaq b’mod omotetiku.

F’każ li l-indiċi jitwaħħal ukoll direttament fuq kull unità ta’ mudell jew fuq l-imballaġġ permezz ta’ tikkettar jew immarkar, id-daqs tar-rappreżentazzjoni grafika għandu jkun viżibbli u jista’ jinqara.

Artikolu 4


Kull sottokriterju tal-indiċi jingħata marka minn għaxra u jingħata koeffiċjent biex tinkiseb marka minn 20 għal kull kriterju, kif muri fit-tabella t’hawn taħt. Iż-żieda ma’ xulxin, b’ponderazzjoni indaqs, tal-marki ta’ kull kriterju tirriżulta f’total ta’ mija, li jitnaqqas għal marka minn għaxra tal-indiċi.

Il-komunikazzjoni u d-disponibilità tal-parametri li ppermettew li jiġi stabbilit l-indiċi tar-riparabilità ta’ kull tagħmir huma ppreżentati f’konformità mat-tabella t’hawn taħt, f’format diġitali li ma jistax jiġi mmodifikat, b’qisien ta’ 21 x 29.7 cm.

	Kriterju
	Sottokriterju
	Marka tas-sottokriterju
	Koeffiċjent tas-sottokriterju
	Marka tal-kriterju
	Total tal-marki tal-kriterji

	1. Dokumentazzjoni
	1.1. Perjodu tad-disponibilità tad-dokumentazzjoni teknika u dik dwar il-pariri dwar l-użu u l-manutenzjoni
	▀▀/10
	2
	▀▀/20
	▀▀/100

	2. Kapaċità taż-żarmar u aċċess, għodod, irbit
	2.1. Kemm hu faċli li jiżżarmaw il-parts tal-lista 2* (*)
	▀▀/10
	1
	▀▀/20
	

	
	2.2. Għodod meħtieġa (lista 2)
	▀▀/10
	0.5
	
	

	
	2.3. Karatteristiċi tal-irbit bejn il-parts tal-lista 1** (**) u tal-lista 2
	▀▀/10
	0.5
	
	

	3. Disponibilità tal-parts tal-bdil
	3.1. Il-perjodu tad-disponibilità tal-parts tal-lista 2
	▀▀/10
	1
	▀▀/20
	

	
	3.2. Il-perjodu tad-disponibilità tal-parts tal-lista 1
	▀▀/10
	0.5
	
	

	
	3.3. Iż-żmien tal-kunsinna tal-parts tal-lista 2
	▀▀/10
	0.3
	
	

	
	3.4. Iż-żmien tal-kunsinna tal-parts tal-lista 1
	▀▀/10
	0.2
	
	

	4. Prezz tal-parts tal-bdil
	4.1. Il-proporzjon tal-prezz tal-parts tal-lista 2 mal-prezz ta’ tagħmir ġdid
	▀▀/10
	2
	▀▀/20
	

	5. Kriterju speċifiku
(eżempju bi 3 sottokriterji)
	5.1. 
	▀▀/10
	1
	▀▀/20
	

	
	5.2.
	▀▀/10
	0.5
	
	

	
	5.3.
	▀▀/10
	0.5
	
	

	Marka tal-indiċi 
	▀▀/10

	(*) Lista 2: lista ta’ mhux aktar minn 3 sa 5 parts tal-bdil (skont il-kategorija tat-tagħmir ikkonċernat) fejn il-ksur jew il-ħsarat huma l-aktar frekwenti;
(**) Lista 1: lista ta’ mhux aktar minn 10 parts tal-bdil oħrajn (skont il-kategorija tat-tagħmir ikkonċernat) fejn hu meħtieġ stat tajjeb biex jiffunzjona t-tagħmir.


Għal kriterju wieħed, is-somma tal-koeffiċjenti tas-sottokriterji hija ugwali għal 2.
It-tabelli tal-marki ddettaljati speċifiċi għal kull kategorija ta’ tagħmir, li jindikaw il-listi tal-parts u d-dettalji ta’ kull sottokriterju, huma ddefiniti fl-Ordni.

Artikolu 5


Kriterju Nru 1 - Dokumentazzjoni:
Sottokriterju 1.1: Perjodu tad-disponibilità tad-dokumentazzjoni teknika u dik dwar il-pariri dwar l-użu u l-manutenzjoni
Iddeterminat mill-impenn tal-produttur li jagħmel disponibbli mingħajr ħlas, għal numru ta’ snin mit-tqegħid fis-suq tal-aħħar unità, id-dokumenti tekniċi għas-sewwejja akkreditati u indipendenti, u għall-konsumaturi, kif ukoll id-dokumenti dwar il-pariri dwar l-użu u l-manutenzjoni għall-konsumaturi.
Kriterju Nru 2 - Kapaċità taż-żarmar u aċċess, għodod, irbit
Sottokriterju 2.1. - Kemm hu faċli li jiżżarmaw il-parts tal-lista 2:
Iddeterminat min-numru ta’ passi taż-żarmar li jippermettu, għal kull part tal-lista 2, li tiġi aċċessata b’mod unitarju u maqlugħa minn mat-tagħmir, bl-għan li tinbidel. Tiġi stabbilita rabta bejn il-marka ta’ dan is-sottokriterju u dik tas-sottokriterju 3.1, f’każ li part ma tkunx tista’ tiżżarma: għalhekk il-marka żero tgħaddi minn sottokriterju għal ieħor.
Sottokriterju 2.2. - Għodod meħtieġa:
Iddeterminati mit-tip ta’ għodod meħtieġa biex tiżżarma kull part tal-lista 2, skont it-tipoloġija li tiddistingwi l-għodod “komuni”, “speċifiċi” jew “proprjetarji”.
Sottokriterju 2.3. - Karatteristiċi tal-irbit:
Iddeterminati, għal kull part tal-listi 1 u 2, mit-tip ta’ rbit li jassigura l-armar tagħhom ma’ parts ta’ tagħmir oħra, skont it-tipoloġija li tiddistingwi rbit li “jitneħħa u jerġa’ jintuża”, “jitneħħa u ma jerġax jintuża”, jew “la jitneħħa u lanqas ma jerġa’ jintuża”.
Kriterju Nru 3 - Disponibilità tal-parts tal-bdil
Sottokriterju 3.1. - Il-perjodu tad-disponibilità tal-parts tal-lista 2:
Iddeterminat mill-impenn tal-produttur li jagħmel disponibbli mingħajr ħlas, għal numru ta’ snin mit-tqegħid fis-suq tal-aħħar unità, il-parts tal-lista 2 għad-distributuri tal-parts tal-bdil, għas-sewwejja akkreditati u indipendenti, u għall-konsumaturi.
Sottokriterju 3.2. - Il-perjodu tad-disponibilità tal-parts tal-lista 1:
Iddeterminat mill-impenn tal-produttur li jagħmel disponibbli mingħajr ħlas, għal numru ta’ snin mit-tqegħid fis-suq tal-aħħar unità, il-parts tal-lista 1 għad-distributuri tal-parts tal-bdil, għas-sewwejja akkreditati u indipendenti, u għall-konsumaturi.
Sottokriterju 3.3. - Iż-żmien tal-kunsinna tal-parts tal-lista 2:
Iddeterminat mill-impenn tal-produttur li josserva żmien ta’ kunsinna, f’numru ta’ ġranet tax-xogħol minn dakinhar tal-ordni, tal-parts tal-lista 2, għad-distributuri tal-parts tal-bdil, għas-sewwejja akkreditati u indipendenti, u għall-konsumaturi.
Sottokriterju 3.4. - Iż-żmien tal-kunsinna tal-parts tal-lista 1:
Iddeterminat mill-impenn tal-produttur li josserva żmien ta’ kunsinna, f’numru ta’ ġranet tax-xogħol minn dakinhar tal-ordni, tal-parts tal-lista 1, għad-distributuri tal-parts tal-bdil, għas-sewwejja akkreditati u indipendenti, u għall-konsumaturi.

Kriterju Nru 4 - Prezz tal-parts tal-bdil
Sottokriterju 4.1. -Il-proporzjon bejn il-prezz tal-bejgħ tal-parts mill-produttur jew l-importatur u l-prezz tal-bejgħ tat-tagħmir mill-produttur jew l-importatur.
Il-kriterju jiġi stabbilit billi jsir il-proporzjon:
bejn, 
il-prezz qabel it-taxxa tal-aktar part li tiswa flus fil-lista 2 + (il-medja tal-prezzijiet qabel it-taxxa tal-parts l-oħrajn fil-lista 2)/2 
u,
Il-prezz qabel it-taxxa tal-mudell tat-tagħmir ikkonċernat, fejn kull prezz jiġi mifhum bħala l-prezz qabel it-taxxa tal-iskeda tal-prezzijiet fis-seħħ fil-mument li jiġi kkalkulat l-indiċi u li jidher fil-kundizzjonijiet ġenerali tal-bejgħ tal-produttur jew tal-importatur jew, fin-nuqqas ta’ dan, fi kwalunkwe dokument kuntrattwali rilevanti. 
F’każ li produttur jew importatur għandu, għall-parts jew it-tagħmir ikkonċernati, diversi skedi ta’ prezzijiet, skont il-kategoriji differenti ta’ klijenti distributuri jew bejjiegħa, il-prezzijiet użati biex jiġi kkalkulat l-indiċi jkunu dawk tal-iskeda li tirrappreżenta l-ikbar proporzjon tal-fatturat tal-produttur jew tal-importatur għall-parts jew għat-tagħmir ikkonċernat, matul is-sena finanzjarja ta’ qabel. Għat-tagħmir u l-parts li għadhom kemm tqiegħdu fis-suq, fil-każ ta’ diversi skedi ta’ prezzijiet, il-prezzijiet magħżula jkunu dawk tal-iskedi li huma l-iktar baxxi.
F’każ li wħud minn dawn il-parts ma jistgħux jitneħħew, kif ukoll f’każ li l-part imsemmija hija integrata f’modulu, li huwa l-unika wieħed disponibbli, il-prezz li għandu jiġi kkunsidrat huwa l-prezz kumulattiv talparts jew il-prezz tal-modulu.
Kriterju Nru 5 - Kriterju speċifiku għall-kategorija tat-tagħmir ikkonċernat
Dan il-kriterju jikkonsisti f’sottokriterju wieħed jew aktar, speċifiċi għall-kategorija tat-tagħmir ikkonċernat. Fejn ikun rilevanti għall-kategorija tat-tagħmir ikkonċernat, il-kriterju 5 speċifiku għall-kategorija għandu jinkludi sottokriterju dwar il-preżenza ta’ arloġġ tal-użu viżibbli għall-konsumatur, b’koeffiċjent ta’ mill-inqas 1.

Artikolu 6


I. - Lista tal-parts
Jiġu ddefiniti żewġ listi ta’ parts għal kull kategorija ta’ tagħmir:


- lista 2: lista ta’ mhux aktar minn tlieta sa ħames parts tal-bdil (skont il-kategorija tat-tagħmir ikkonċernat) fejn il-ksur jew il-ħsarat huma l-aktar frekwenti;
- lista 1: lista ta’ mhux aktar minn għaxar parts tal-bdil oħrajn (skont il-kategorija tat-tagħmir ikkonċernat) fejn hu meħtieġ stat tajjeb biex jiffunzjona t-tagħmir.
Dawn il-listi mhux neċessarjament ikopru l-parts kollha li jiffurmaw it-tagħmir. 
II. - Kunċett ta’ passi
Pass huwa operazzjoni li tirriżulta fit-tneħħija ta’ komponent jew ta’ part jew f’tibdil ta’ għodda. Komponent jista’ jkun fih part waħda jew aktar.
Din id-definizzjoni ġenerali tista’ tippermetti eċċezzjonijiet ġġustifikati minn kunsiderazzjonijiet prattiċi jew tas-sigurtà. Dawn l-eċċezzjonijiet huma speċifikati b’Ordni tal-Ministru responsabbli għall-Ambjent u tal-Ministru responsabbli għall-Ekonomija u l-Finanzi għal kull kategorija tat-tagħmir.
L-irbit jew il-konnessjonijiet huma ddefiniti bħala tekniki ta’ assemblaġġ, irbit jew issiġġillar. L-elementi tal-irbit jew tal-konnessjoni mhumiex meqjusa bħala parts.
III. - Tipi ta’ rbit
Jista’ jitneħħa u jerġa’ jintuża: sistema ta’ rbit oriġinali li tista’ titneħħa kompletament mingħajr ma tikkawża ħsara lit-tagħmir jew tħalli residwi u li tista’ terġa’ tintuża.
Jista’ jitneħħa u ma jerġax jintuża: sistema ta’ rbit oriġinali li tista’ titneħħa kompletament mingħajr ma tikkawża ħsara lit-tagħmir jew tħalli residwi, imma li ma tistax terġa’ tintuża.

Ma jistax jitneħħa u ma jerġax jintuża: sistema ta’ rbit oriġinali li ma tistax titneħħa kompletament mingħajr ma tikkawża ħsara lit-tagħmir jew tħalli residwi u li ma tistax terġa’ tintuża.
IV. - Tipi ta’ għodod
Il-lista ta’ għodod komuni tikkonsisti fil-lista t’hawn taħt li tikkorrispondi għall-istandards ta’ referenza:

	Għodod komuni
	Referenza

	Turnavit b’ras maqsuma, imsallab u b’sitt lobi interni.
	ISO 2380, ISO 8764, ISO 10664

	Manilja għal viti b’forma ta’ eżagonu
	ISO 2936

	Spaner ikkombinat
	ISO 7738

	Tnalja universali
	ISO 5746

	Tnalja b’tarf nofsu tond
	ISO 5745

	Tnalja għat-tqattigħ dijagonali
	ISO 5749

	Tnalja multigrip
	ISO 8976

	Tnalja li taqfel
	/

	Tnalja universali għat-tqaxxir u l-iffurmar tat-terminali
	/

	Lieva
	/

	Pinzetta
	/

	Martell (b’ras tal-metall)
	ISO 15601

	Sikkina universali (li taqta’) b’xafra li tidħol ’il ġewwa
	/

	Multimetru
	/

	Voltimetru (jittestja t-tensjoni)
	/

	Saldatur
	/

	Pistola tal-kolla
	/

	Lenti li tkabbar
	/



L-għodod speċifiċi huma għodod li ma jidhrux fil-lista tal-għodod komuni, mingħajr ma huma għodod proprjetarji.
L-għodod proprjetarji huma għodod li l-proprjetà intellettwali tagħhom tappartjeni għall-produttur jew għal attur speċifiku.
V. - Arloġġ tal-użu
Apparat li jirreġistra b’mod kumulattiv l-użu tat-tagħmir f’numru ta’ unitajiet. L-arloġġ tal-użu jista’ jkun viżibbli b’mod dirett għall-konsumatur kull darba li jinxtegħel l-apparat jew jista’ jkun jeħtieġ operazzjoni volontarja mill-utent biex jinqara l-valur muri fuq l-arloġġ tal-użu.

Artikolu 7


Id-dispożizzjonijiet ta’ dan id-digriet jidħlu fis-seħħ mill-1 ta’ Jannar 2021.

Artikolu 8


Dan id-digriet se jiġi ppubblikat fil-Ġurnal Uffiċjali tar-Repubblika Franċiża.


Magħmul fid-29 ta’ Diċembru 2020.


Il-Ministru għat-Tranżizzjoni Ekoloġika;
Għall-Ministru u b’delega:
Il-Kummissarju Ġenerali għall-Iżvilupp Sostenibbli,
T. Lesueur

Il-Ministru għall-Ekonomija, il-Finanzi u l-Irkupru
Għall-Ministru u b’delega:
Id-Direttriċi Ġenerali għall-Kompetizzjoni tal-Konsum u l-Prevenzjoni tal-Frodi.
V. Beaumeunier
